10 сюрс уна патераа керка дзоньталасны Коми Республикаын 30 во чӧжӧн

Вячеслав Гайзер вынсьӧдіс 2013 воӧдз уна патераа керкаяс капитальнӧя дзоньталан дінму уджтас. Документын индӧма кор да кутшӧм кадколастӧ кутасны капитальнӧя дзоньтавны Коми Республикаын уна патераа керкаясын ӧтувъя эмбур.

«Коми Республикаса Юралысь Вячеслав Гайзерлӧн тшӧктӧм серти нуӧдісны став муниципальнӧй юкӧнъясын уна патераа керкаяслысь инвентаризация. Документын индӧма  кор да кутшӧм дзоньтасян уджъяс колӧ нуӧдны уна патераа керкаясын: керкапытшса инженернӧй системаяс, керка вевтъяс, пӧдвал жыръяс, керка фундамент, лифт дзоньталӧм либӧ вежӧм, лифт шахтаяс, фасадъяс шонтӧм да дзоньталӧм, ӧтувъя учёт приборъяс сувтӧдалӧм серти», - пасйис Коми Республикаса архитектура, стрӧитчӧм да коммунальнӧй овмӧсса министр Валерий Кучерин.

Уджтас збыльмӧдӧмын сьӧмӧн могмӧдан источникнас лоас уна патераа керкаясын керка кутысьяслӧн сьӧм. Та дырйи 2014 вося кӧч тӧлыссянь ӧтув эмбур капитальнӧя дзоньталӧм вылӧ быд тӧлысь ковмас мынтыны  взнос.  Уна патераа быд керкаса олысьяслы ковмас примитны решение, кутшӧм фонд лӧсьӧдны капремонт вылӧ. Позьӧ лӧсьӧдны керкалӧн торъя тшӧт вылын либӧ дінму операторса тшӧт вылын. Решение примитӧм вылӧ кадсӧ лоӧ сетӧма 6 тӧлысьысь оз этшаджык, и вынсьӧдасны  сійӧс Коми Республикалӧн Каналан Сӧветса депутатъяс урасьӧм тӧлысь 20 лунӧ.

Та дырйи Валерий Кучерин уськӧдіс тӧд вылӧ, мый Коми Республикаын Вячеслав Гайзерлӧн тшӧктӧм серти уна патераа керкаясын ӧтувъя эмбур капитальнӧя дзоньталӧм вылӧ взнос ыдждаыс Россияын медся ичӧтъяс лыдын: ӧти квадратнӧй метра жырйысь 2 шайт 10 урсянь 2 шайт 60 урӧдз (район серти). Быд морт вылӧ сьӧктасӧ чинтыны позянлуныс лоис, медводз, муниципальнӧй юкӧнса сьӧмкудъяслы уна патераа керкаяс дзоньталӧм вылӧ субсидируйтан ӧнія республиканскӧй уджтас олӧмӧ пӧртӧм вӧсна. 2014-2016 воясын тайӧ могъяс вылӧ урчитӧма 235 миллионысь унджык сьӧм.

Уджтасӧн, а сідзжӧ капитальнӧя дзоньталан уна патераа став керка лыддьӧгнас позьӧ тӧдмасьны Коми Республикаса официальнӧй Ӧтуввез-порталлӧн «Инӧда документъяс» юкӧдын (Коми Республикаса Веськӧдлан котырлӧн 2013 во ӧшым тӧлысь 30 лунся 572 №-а шуӧм)
